
II. ERANSKINA 
FORU ARAUAREN PROIEKTUA 


EUSKO JAURLARITZAREN ETA ARABAKO, BIZKAIKO ETA GIPUZKOAKO FORU ALDUNDIEN ARTEKO LANKIDETZA HITZARMENA BERRESTEKO FORU ARAU PROIEKTUA, EUSKARA HUTSEZKO KOMUNIKABIDEEN FUNTZIONAMENDUA ZIURTATZEKO (2025-2028 ALDIA)

Euskal Herriko Autonomia Estatutuaren 6.2 artikuluan ezartzen denez, Autonomia Erkidego osoko erakundeek, Euskal Herriaren aniztasun soziolinguistikoa kontuan hartuz, euskararen eta gaztelaniaren erabilera bermatuko dute, eta haien ofizialtasuna arautuko, eta beren ezagutza ziurtatzeko behar diren neurri eta baliabideak bideratu eta arautuko dituzte.

Euskararen Erabilera Normalizatzeko azaroaren 24ko 10/1982 Oinarrizko Legeak zenbait betebehar ezarri zizkien administrazio publikoei, herritarren hizkuntza eskubideak aitortzearen ondorioz.

Zehazki, bigarren tituluko hirugarren kapituluan euskararen erabilera arautzen da komunikabideetan. 22. artikuluan, herritar guztiei aitortzen zaie gizarte komunikabideetatik informazioa euskaraz eta gaztelaniaz jasotzeko eskubidea.

Gainera, lege testu horren 26. artikuluak agintzen du euskal botere publiko guztiek neurri egokiak hartu behar dituztela eta behar diren bitartekoak jarri behar dituztela euskararen erabilera sustatzeko gizarte bizitzaren eremuetan, herritarrek hizkuntza horretan jardun ahal izan dezaten merkataritza, kultura, elkarte, kirol, erlijio eta bestelako jardueretan.

5. artikuluan, hizkuntza eskubide oinarrizkoenen artean, informazioa euskaraz jasotzeko eskubidea jasotzen du, hau baitio hitzez hitz: "aldizkariak, irrati eta telebista eta beste adierazpideetako emankizunak euskaraz jasotzeko eskubidea".

Artikulu horrek betebehar espezifiko batzuk ezartzen dizkio Eusko Jaurlaritzari, eta ezartzen du euskal botere publikoek neurri egokiak hartu beharko dituztela eta behar diren bitartekoak jarri euskararen erabilera sustatzeko gizarte bizitzaren eremuetan, herritarrek euskaraz egin ahal izan ditzaten merkataritza, kultura, elkarte, kirol, erlijio edo beste edozein motatako jarduera guztietan.


Hori dela eta, Arabako, Gipuzkoako eta Bizkaiko foru aldundiek eta Eusko Jaurlaritzak lege horrek agindutako sustapen lana egiten dute, eta, horretarako, dirulaguntza batzuk ematen dizkiete euskararen erabilera sustatzen lan egiten duten elkarte, entitate eta partikularrei, eta diruz laguntzen dituzte tokiko zein eskualdeko komunikabideak edo haien elkarte arduradunak. 







Horretarako tresna egokia administrazioen arteko lankidetza hitzarmena da, zeina jasota baitago Sektore Publikoaren Araubide Juridikoaren urriaren 1eko 40/2015 Legearen 47.2.a) artikuluan. Hitzarmenaren xedea: Jaurlaritzaren eta Arabako, Bizkaiko eta Gipuzkoako foru aldundien arteko lankidetzarako oinarriak ezartzea, bai eta alderdiek beren gain hartzen dituzten betebehar ekonomikoak eta baliabide edo bitartekoen arlokoak arautzea ere, euskara hutsezko komunikabideen aldeko etorkizuneko ekintza ildoa ziurtatzeko.

Era berean, Arabako Foru Aldundiaren Gobernuari, Antolaketari eta Araubide Juridikoari buruzko martxoaren 15eko 10/2023 Foru Arauaren 51.1 artikuluaren arabera, "Foru Aldundiak hitzarmenak sinatu ahalko ditu beste administrazio publiko batzuekin, haiei lotutako edo haien mendeko organismo publikoekin eta zuzenbide publikoko entitateekin edo unibertsitate publikoekin, edo zuzenbide pribatuko subjektuekin, xede komun bat lortze aldera".

Lege horrek 48. artikuluan ezartzen duenaren arabera, administrazio publikoek, zeinek bere eskumenen barruan, hitzarmenak sinatu ahalko dituzte zuzenbide publikoko eta pribatuko subjektuekin, horrek ezin izango duelarik ekarri eskumenaren titulartasuna lagatzea, eta hitzarmenak sinatuz besteak beste kudeaketa publikoaren efizientzia hobetu beharko da, bai eta bitarteko eta zerbitzu publikoen baterako erabilera erraztu eta erabilgarritasun publikoko jarduerak egin daitezen lagundu ere.

Era berean, 51. artikuluan xedatzen duenez, Foru Aldundiak hitzarmenak sinatu ahal izango ditu gainerako administrazio publikoekin. 
Azken hitzarmena 2022an sinatu zen, eta, nola emaitza ona izan zuen, beharrezkotzat jotzen da hitzarmen berri bat izatea oinarriak ezartzeko Eusko Jaurlaritzaren eta hiru aldundien arteko lankidetzarako, etorkizuneko jarduera ildoa ziurtatzeko euskara hutsezko komunikabideen alde.
Horretarako, erakunde sinatzaileek urteko zuzkidura orokor bat adostuko dute Euskal Autonomia Erkidegoan euskara hutsezko komunikazio proiektu edo komunikabideei zuzendutako dirulaguntzak bideratzeko, euskarria edozein dela ere.

Foru Gobernu Kontseiluak hitzarmen hori sinatzea onetsi du, bat etorriz Arabako Foru Aldundiaren Gobernu, Antolaketa eta Araubide Juridikoari buruzko martxoaren 15eko 10/2023 Foru Arauaren 6. artikuluko 2. zenbakiko b) letran xedatutakoarekin, eta Arabako Lurralde Historikoaren Erakunde Antolaketari buruzko 1983ko martxoaren 7ko Foru Arauaren 6.2.b)3. artikuluarekin. Arabako Batzar Nagusiek berretsi egin behar dute erabaki hori.
Halaber, Arabako Foru Aldundiaren xedapen orokorrak egiteko prozedura onesten duen otsailaren 28ko Foru Gobernu Kontseiluaren 6/2023 Foru Dekretuan ezarritakoaren arabera izapidetu da.

